
● 4 апрельдә II Бөтенроссия татар авылларын һәм төбәкләрдәге татар тарихын өйрәнүчеләр җыенының иң төп чарасы — пленар утырышы узды. Бу мәртәбәле чарада Татарстан Республикасы Дәүләт Советы Рәисе урынбасары Римма Ратникова, Татарстан Республикасы Президенты Аппараты хезмәткәрләре, хөкүмәт әгъзалары, Дәүләт Советы депутатлары, җәмәгать эшлеклеләре, дин әһелләре, татар зыялылары, Россия Федерациясенең 35 төбәгеннән 374 делегат катнашты.
Делегатларга һәм җыен кунакларына сәламләү сүзләрен Бөтендөнья татар конгрессы җитәкчесе Ринат Закиров ирештерде.

Ринат Закиров ассызыклап киткәнчә, җыенга килүчеләр арасыннан иң ерак төбәкләр – Иркутск каласы, Красноярск, Новосибирск, Омск, Әстерхан өлкәләре. Иң зур делегация (Татарстаннан кала), гадәттәгечә, ут күршебез Башкортстан Республикасыннан. Барлыгы 30 кеше.

— Бу хәрәкәт киңәя барырга тиеш. Без моны чыннан да хәрәкәт дип атыйбыз. Бу елдан-ел киңәя барырга тиешле әйбер. Төбәк тарихын, бигрәк тә авылларның тарихын өйрәнү бик мөһим күренеш. Бу эшкә укытучылар алына, галимнәр, эшмәкәрләр, тарихчылар алына. Тарихыбызны барлый, аны бүгенге буынга тапшыра алмасак, халкыбызның киләчәге булмый. Китаплар язылып, ул җәмәгатьчелеккә җиткерелмәсә, аның нәтиҗәсе булмаячак, — ди Ринат Закиров.

Аннары сәламләү өчен сүз Татарстан Республикасы Дәүләт Советы Рәисе урынбасары Римма Ратниковага бирелде. Ул Татарстан Президенты Рөстәм Миңнеханов исеменнән сәламләде, Президент төбәк тарихчыларының эшчәнлеген хуплый һәм теләктәшлек итә дип белдерде.

— Үз тарихын белмәгән халыкның киләчәге юк ди халык мәкале. Безнең гамәлләребез иртәгә киләчәк буын өчен тарих булачак. Төбәк, авыл тарихын өйрәнергә укытучылар, музей хезмәткәрләре, һәвәскәр тарихчылар алына. Татарстан хөкүмәте аларга теләктәшлек күрсәтә. Соңгы елларда күп кенә районнарның энциклопедияләре язылды. Бу кирәкле әйберләр. Дөрес тарихны чагылдыру, мәгълүматны тикшереп эш итү зарур, — дип белдерде Римма Ратникова.

Аның әйтүенчә, халкыбыз тарихын бергәләшеп күтәрергә кирәк. Тарих ул аерым бер кешенең хезмәте генә түгел, ул меңләгән милләттәшләребезнең күмәк эшчәнлеге, — дип ассызыклап, форум делегатларына, барлык төбәкчеләргә нәтиҗәле эшләр, зур табышлар теләде.

“Татарстанның төбәк тарихын өйрәнүчеләр җәмгыяте” төбәк иҗтимагый оешмасы рәисе Альберт Борһанов билгеләп үткәнчә, татар зыялыларының һәм җәмәгатьчелегенең халык, төбәк, салалар тарихына кызыксынуы һәрчак булган. Шул исәптән ХIХ-ХХ гасырларда. Мисал итеп ул Мәрҗани, Насыйри, Габәши, Әхмәров, Атласи һәм башкаларны атап үтте. Ул төбәк тарихын өйрәнүчеләр җәмгыяте булдыруның күпсанлы омтылышлары турында сөйләп китте.

1990-2000 елларда халык үзенең объектив тарихы белән кызыксына башлый. Фәнни һәм төбәк тарихын өйрәнү буенча тикшеренүләр активлаша, конференцияләр үткәрелә, китаплар бастырыла башлый. 2016 елның февралендә ниһаять Татарстан төбәк тарихын өйрәнүчеләре җәмгыяте булдырыла.

Аның сүзләренә караганда, узган елның мартында уздырылган I Бөтенроссия татар төбәк тарихын өйрәнүчеләре җыены мөһим вакыйга була. Анда Татарстан Төбәк тарихын өйрәнүчеләре җәмгыятенең һәм Гомумтатар җәмгыятенең җитәкчелек органнары булдырыла, күргәзмә һәм презентацияләр оештырыла, “Туган җир” журналы нәшер ителә. Альберт Борһанов төбәкчеләр җәмгыяте оештырылганннан бирле башкарылган эшләр белән таныштырып китте.

Чыгышын тәмамлап ул берничә тәкъдим дә кертте. Төбәкчеләр җәмгыятенең эшчәнлеген активлаштыру өчен ике штат берәмлеге кирәк дип белдерде ул, Моннан тыш иң яхшы төбәк тарихын өйрәнү эшенә грант булдыру ниятен атады, тикшеренүләрне активлаштыруга ярдәм күрсәтү мөһимлеген ассызыклады.

● 5 апрель. Томск шәһәрендә РФ Федераль Җыены каршындагы Законнар чыгаручылар советының Мәгариф һәм фән комиссиясе белән Россия Инновацион төбәкләре ассоциациясе Законнар буенча комитетының уртак утырышында, Россия инновацион төбәкләре ассоциациясе әгъзалары арасыннан беренче тапкыр буларак, республикабыз тәҗрибәсе белән таныштырылды. Чарада Дәүләт Советы Рәисе Фә​рит Мөхәммәтшин, ТР Премьер-министры урынбасары – мәгъ​лүмат​лаштыру һәм элемтә минис​тры Роман Шәйхетдинов катнашты. 
Утырышта катнашучылар ике көн дәвамында Томск өлкәсенең цифрлашкан юнәлешне алган алдынгы предприятиеләре тәҗрибәсен өйрәнде. Алар арасында “Томск” махсус икътисади зонасы, “Кванториум” балалар технопаркы, “Микран” фәнни-җитештерү предприятиесе, мәгълүмати технологияләр техникумы һәм башка оешмалар бар.

Утырыш модераторы – Томск өлкәсе Закон чыгару Думасы рәисе Оксана Козловская Татарстанның Россия субъектлары арасында цифрлаштыру буенча шактый яхшы әзерлекле төбәкләрнең берсе булуын берничә тапкыр билгеләп үтте. Мәсәлән, Татарстанда дәүләт һәм муниципаль хезмәтләрне электрон формада күрсәтү өлеше 79,7 процент булып тора. Ә ил буенча уртача күрсәткеч күпкә түбән - 51,3 процент.

Федерация Советы Советының Фән, мәгариф һәм мәдәният буенча комитет рәисенең беренче урынбасары Лилия Гомәрова үз чыгышында цифрлы икътисадның закон чыгару эшчәнлеге кысаларында актив фикер алыша торган өстенлекле тема, дип билгеләп үтте.

Чарада төбәкләр тәҗрибәсен өйрәнү аерым игътибар үзәгенә алынды. Утырышта Фәрит Мө​хәм​мәтшин санлы форматтагы икъти​садның  тормышның төрле өлкәлә​рен көннән-көн киңрәк колачлый барган “яңа  тормыш рәвеше“нә әй​ләнүен билгеләп үтте. “Бу – төбәк​ләр​нең һәм ил​нең дөнья икътисадында алга таба көндәшлек мәсьә​ләсе. Соңга калсак, куып тота алмаячакбыз“, – дип басым ясап әйтте ул.

Дәүләт Советы Рәисе республика тәҗрибәсе турында сөй​ләп, төбәкләрдә “санлаштыру“ны хакимият органнарыннан башлау зарурилыгын искәртте. Татарстанда 2005 елдан бирле электрон документлар әйлә​неше​нең бердәм ведомствоара системасы эшләп килә. Әлеге система теләсә кайсы дәрә​җәдәге дәүләт хезмәткәрләренә үз вакыты һәм мөмкинлекләреннән нә​тиҗәле файдалану, шулай ук карарларны килештерү, кабул итүне тизләтү мөмкинлеген би​рә, диде ул.

Фәрит Мөхәммәтшин әй​түенчә, республикада элек кабул ителгән кәгазь документларны электрон рәвешкә күчерү буенча зур эш җәелдергән. “Бүген 150 меңнән артыграк документны санлы форматка күчерү эше алып барыла. Бу безне яңа чишелешләр эзләүгә ките​рердәй җитди кыенлыклар тудыра. Барыбызга да шуның аша узарга туры киләчәк“, – диде ул.

Дәүләт Советы Рәисе икътисадны санлы форматка күчерү​нең уңышлы булып чыгуын билге​ләрдәй өч факторны атап үтте. Болар – матди база, профессиональ кадрлар һәм федераль законнар. Фәрит Мөхәммәтшин фи​керенчә, без федераль законнар базасын үс​терү​дә артта калабыз. “Илнең икътисадын цифрлы форматка күчерү турында барлык төшенчәләре бик ачык аңла​тыл​ган закон кабул итәр​гә кирәк“, – дип басым ясап әйтте Татарстан парламенты Рәисе.

● 6 апрельдә Уфадада Башкортостан Дәүләт Җыены Рәисе Константин Толкачев белән Татарстан Республикасы Дәүләт Советы Рәисе урынбасары Римма Ратникова очраштылар. Римма Ратникова Уфага "Кызыл таң" газетасына 100 ел тулу уңаеннан уздырылган тантаналы чарада катнашу өчен килгән иде.
Римма Ратникова һәм Константин Толкачев парламентара хезмәттәшлекне киңәйтү,  РФ Дәүләт Думасына федераль  закон проектларын бергәләп әзерләп тәкъдим итү һәм аның  йөрешен күзәтеп тору  хакында фикерләштеләр.

«Безнең республикалар парламентлары үзләре эшләгән  норматив хокукый актлар һәм аларның проектлары белән даими рәвештә алмашып тора, бу безгә төбәк законнарын камилләштерегә мөмкинлек бирә, - диде Константин Толкачев. - Без  Россия  законнар чыгару советында  уртак эш алып барабыз,  федераль дәрәҗәдә республикалар мәнфәгатен кайгыртабыз.  Уртак мәсьәләләр буенча очрашулар,  киңәш-табыш итүләр еш була, ике парламентның комитетлары һәм аерым депутатлар арасында да ныклы элемтәләр булдырылган. Заманча мәгълүмати технологияләр ярдәмендә бу багланышларны тагын да нәтиҗәлерәк итү мөмкинлеге бар".

Очрашу барышында  Римма Ратникова һәм  Константин Толкачев закон чыгару өлкәсеннән тыш демография, яшьләр сәясәте, мәгариф, мәдәни элемтәләр, халыкның социаль бөтенлеге буенча да хезмәттәшлек турында сөйләштеләр.

● 9 апрельдә  Г.Камал исемендәге Татар дәүләт академия театрында Россиянең һәм Татарстанның халык артисты, Г.Тукай исемендәге дәүләт һәм М.Җәлил исемендәге республика премияләре лауреаты Равил Шәрәфиевка 80 яшь тулуга багышланган юбилей кичәсе булды. Юбилярны республика җитәкчелеге исеменнән Татарстан Дәүләт Советы Рәисе урынбасары Римма Ратникова котлады.
"Равил абый 57 ел татар театрына хезмәт итә. Уйлап карасаң, исең китәрлек. Бу еллар дәверендә илебездә нәрсәләр генә булмады: сәяси формацияләр, гасырлар алмашынды, халык ачысын да, төчесен дә кичерде, ә Равил Шиһапович яшьли сайлаган юлыннан беркайчан да тайпылмады, кыйбласына тугры булып калды", - диде ул.

- Равил абый, Сезнең җор телле, үткен рольләрегез халыкны һәрчак шатландырды. Сез бүген дә сәхнә тотасыз. Сез искиткеч юмарт кеше, халыкка яхшы кәеф бүләк итәсез. Рольләрегезнең һәрберсе асылташ булып татар театрының тарихына кергән. Ә инде Әҗәл белән Хуҗа Насретдинга килсәк, алар Сезнең иҗатыгызга һәйкәл булып урнашкан. Сезнең иҗатыгыз,чынлап та, яшь аша көлдерә һәм мәңгелек яшәү кыйммәтләре турында уйланырга мәҗбүр итә”, – дип рәхмәт хисләрен җиткерде  Римма Ратникова һәм  Равил Шәрәфиевкә "Татар театры сәнгатен үстерүгә зур өлеш кертүе һәм күп еллык иҗади эшчәнлеге өчен   «Татарстан Республикасы алдындагы казанышлар өчен» ордены медален тапшырды.

Римма Ратникова шулай ук Татарстан Дәүләт Киңәшчесе Минтимер Шәймиевнең котлавын да җиткерде: "Бүгенге кичәнең күңелле узачагына шигем юк, чөнки Равил Шәрәфиев үзе үк күтәренке рух һәм юмор гәүдәләнеше. Үз тәҗрибәмнән чыгып, шуны гына әйтәсем килә: 80 яшьлек юбилееңда үзең дә катнашу – зур бәхет ул! Гомер буе алмый-тармый халыкка хезмәт итеп, милләтебезне күтәрүгә һәм республикабызны үстерүгә керткән тиңсез өлешегез өчен олы рәхмәтемне кабул итеп алыгыз!" – диелә Минтимер Шәймиевнең тәбрикләмәсендә.

● 16 апрель. 

Эчәклектә ялкынсыну авыруларын дәвалауда иң зур проблема – чирләрнең соңга калып ачыклануында. Бу хакта бүген Федерация Советының социаль сәясәт буенча комитеты рәисе урынбасары Людмила Козлова хәбәр итте. Дәүләт Советында Федерация Советының социаль сәясәт буенча комитетының сәламәтлек саклау буенча эксперт советының күчмә утырышы уза. Белгечләр эчәклеге ялкынсынган авыруларга медицина ярдәме күрсәтүне камилләштерү турында фикер алыша. Утырышның нәтиҗәсе буларак, белгечләр закон инициативасы белән чыгарга тиеш.
«Проблемалар күп. Иң зур проблема – авыруларның соңга калып ачыклануы. Россия буенча җәрәхәтле колит симптомы барлыкка килүдән диагноз куелуга кадәр уртача 1,5 ел уза. Татарстанда бу 1,3 ел. Крон авыртуын ачыклауга кадәр Россиядә уртача алганда өч ел уза, Татарстанда ул 2,5 ел. Әмма камиллекнең чиге юк, бу әле барыбер югары сан, әмма башка төбәкләргә караганда яхшырак», - дип белдерде Людмила Козлова.

Федераль комитет рәисе урынбасары югары технологияле ярдәм күрсәтү арттырылганын билгеләп узды. «Бер яктан бу әйбәт, әмма, гомумән алганда, начар, чөнки әгәр процент үссә, сәламәтлек саклауның беренчел звеносында зур проблемалар бар дигән сүз. Шуңа күрә вакытында диагностикага беркайчан ирешеп булмаячак, дигән сүз. Минемчә, барлык төр дәвалауны киңәйтергә кирәк. Беренчел ярдәмнән алып югары технологияле ярдәмгә кадәр», - ди ул.

Людмила Козлова әйтүенчә, хәзер эчәклек ялкынсыну авыруларының авыр формалары кими, табиблар чирнең башлангыч стадияләрендә үк диагноз куярга өйрәнеп килә. «Әмма бу юнәлештә эшне тагын да яхшыртуга омтылырга кирәк. Моның өчен табибларны, беренче чиратта, участок терапевтлары, участок педиатрларын укыту программаларын үзгәртергә кирәк. Бу авырулар балаларда да, яшүсмерләрдә дә ачыклана», - дип белдерде ул.

Татарстан Премьер-министры урынбасары Ләйлә Фазлыева Татарстанда халыкның гомер озынлыгын арттыруга зур игътибар бирелүен билгеләп узды. «Идел буе федераль округында без алга чыктык – уртача 74,2 яшькә җиттек. Уңай демография сәясәте саклануын тәэмин итәбез. Идел буе федераль округында, ашкайнату органнары авырулары һәм алардан үлем күрсәткече буенча, Татарстан иң түбән күрсәткечкә ия. Республикада гастроэнтерология хезмәтенә нигез салынды. Стационарларда ел саен төрле эчәк авыруларына дучар булган 10 меңнән артык пациент дәвалана. Татарстан өчен авыруларны иртә ачыклау – өстенлекле бурычларның берсе», - диде вице-премьер.

Казан дәүләт медицина университетының хирургия авырулары кафедрасы профессоры, Татарстан Сәламәтлек саклау министрлыгының штаттан тыш баш белгеч-колопроктологы Олег Карпухин республикада барлыгы дүрт хастаханәдә стационар колопроктология ярдәме күрсәтелүен, барлыгы 78 ятак исәпләнүен әйтте. Республика клиник хастаханәсен мисалга китереп, ул: «Эчәклеге ялкынсынулы авырулар иң зур хастаханәдә дәваланырга тиеш дип саныйм. Бу хастаханәдә хирургия һәм терапия кафедаралары, хирургия һәм гастроэнтерология бүлекләре һәм тәҗрибәле белгечләр, һичшиксез, булырга тиеш. Җәрәхәтле колит белән авыручыларның 18-20 проценты хирургия юлы белән дәвалауга мохтаҗ. Крон авыруына килгәндә, авыручыларның 80 процентына бер тапкыр булса да операция ясала», - дип билгеләп узды Олег Карпухин.

Табиб бу патологияләрдә үлем ихтималлыгы да югары булуын әйтте. Аның сүзләренә караганда, эчәклек ялкынсынуы авыруларына дучар булган кешеләрнең гомере буе күзәтү астында булуы кирәк. Мондый авыруларда онкопатологияләрне кисәтү эше дә үткәрелергә тиеш, ди Олег Карпухин. Ул соңгы елларда операциядән соң өзлегүләрнең күпкә кимүен, җәрәхәтле колит чиренең авыр формалары кимүе күзәтелгәнен әйтте. Моңа башлангыч диагностика бәрабәренә ирешелгәнен билгеләп узды.

Балаларда эчәклек ялкынсыну авырулары, олылар белән чагыштырганда, авыррак формада уза. Аларны дәвалау төрле профильле белгечләр катнашын таләп итә: балалар гастроэнтерологлары, хирург-колопроктологлар, эндоскопистлар, реаниматологлар, нур диагностикасы табибларының күмәк ярдәме кирәк. Утырышта, шулай ук, кадрларга ихтыяҗ, торак белән тәэмин ителгән урыннарда кадрлар белән проблемалар булмавы турында сүз булды.

Соңгы елларда Россиядә эчәклекнең ялкынсыну авырулары арта бара. Җәрәхәтле колитның илдә таралышы 100 мең кешегә 19,3-29,8 очрак нисбәтендә. Крон авыртуы өчен ул 100 мең кешегә 3-4,5 не тәшкил итә. Ел саен күрсәткечләр үсеше 100 мең кешегә 5-20 очрак күләмендә, бу сан үсә бара.
● 16 апрель. Татарстанның Дәүләт Советы Рәисе урынбасары – республиканың Журналистлар берлеге рәисе Римма Ратникова журналистларны беренче югары белем базасында әзерләп булыр иде, дигән фикердә. Бу мәсьәләне ул бүген Татарстанның Дәүләт Советында мәгариф, мәдәният, фән һәм милли мәсьәләләр комитеты утырышында күтәрде. Биредә журналистика өчен кадрлар тәрбияләү проблемаларын кузгаттылар. 
«Иң борчыган сорау – кадрлар әзерләү. Без бу хакта КФУ ректоры белән дә сөйләштек. Шундый тәкъдим бар: дөньяда нульдән журналистика белеме бирүчеләр сирәк, күп җирдә аны беренче югары белем базасында бирәләр», - диде Римма Ратникова һәм Илшат Гафуровның бу теманы күтәрергә әзер булуын белдерде. «Шул вакытта без максатка якынрак булыр идек. Мәктәптән соң алар әле кайчан шәхес булып өлгерә, кеше буларак тәҗрибәсе дә кайчан туплана – бу процесс сузыла», - ди ул. Журналистлар беренче югары белем базасында әзерләнсә, бу арзанракка да төшәр иде, дип саный ул. «400 мең сум бакалавриат – бер елга 100 мең сум дигән сүз. Хөкүмәт, Президент алдында 10-15 кеше кирәк дисәк тә, бу 5 елга 5-6 млн сум булачак», - ди Римма Ратникова. Ул журналистикага экономист, юристлар да кирәк булуын әйтте.

Римма Ратникова Республика матбугат һәм гаммәви коммуникацияләр агентлыгы җитәкчесенең беренче урынбасары Эльвира Әхмәтовадан, журналистларның Татарстаннан китүгә карата фикере белән кызыксынды. «Бик сәләтлеләре генә түгел, урта куллылары да китә. Эш хакы азмы, күңеленә ятышлы эш юкмы, иҗат өчен мөмкинлекләр юкмы?» - ди ул. Аның әйтүенчә, талантлы кешеләр Татарстанда калса да, башка ММЧ ларга, йә матбугат үзәкләренә китә.

«Без редакторлар белән бу теманы берничә тапкыр күтәргән булды. Вакансияләр юк дип әйтеп булмый. Вакансияләр бар. Хезмәт хакы, гонорар дәрәҗәсе роль уйныйдыр дип саныйм», - дип җавап бирде Эльвира Әхмәтова. Римма Ратникова моның белән килешеп, соңгы ун елда тармакны финанслау мәсьәләсе күтәрелмәвен билгеләп узды. Эльвира Әхмәтова массакүләм мәгълүмат чараларының чыгымнары артуына, ә тиражларның төшүенә игътибарны юнәлтте.

Комитет рәисе Разил Вәлиев «Идел-Пресс» типография хезмәткәрләренең хезмәт хакы редакция хезмәткәрләренекеннән югарырак булуын әйтеп үтте. «Мин алар аз алырга тиеш дип әйтмим. Алар да әйбәт алырга тиеш. Ни өчен авторлар, иҗади кешеләр типография эшчеләреннән азрак ала – бу сорауны республика җитәкчелеге алдында күтәрергә кирәк», - диде.

«Яңа Гасыр» телерадиокомпаниясе генераль директоры Илшат Әминов белгечләрне соңрак, инде булган белеме базасында гына әзерләү белән киелешеп бетмәде. «Мәктәптән үк кеше әзерләргә кирәк. Безгә татар телендә сөйли алырлык журналистлар әзерләү өчен тулы бер белем бирү циклы кирәк. Бакалавриат белән генә булмый. Татар филологиясендәге 10 кеше бөтен тармакларга бит ул. Безгә ул балаларны кечкенәдән эзләргә кирәк. Университетка, аннары масс-медиага кертеп җибәреп... Бездә тел мохите юк – проблема шунда. Туган телдә чиста сөйли алырлык белгечләр әзерләү зур проблема», - диде. Разил Вәлиев аның сүзен җөпләп: «Тиздән татар журналистлары гына түгел, татарча сөйли алырлык кешеләрне дә эзләргә мөмкинбез», - диде.

Татарстан халыкларының Дуслык йорты директоры Ирек Шәрипов дискуссиягә кушылып, Удмуртиядә татар редакциясен җитәкләгәнен, шул вакытта Татарстанга килгәнен искәртте. «Татарстанга килгәч, «Яңарыш» газетасында эш хакы «Татарстан яшьләре»нә караганда югарырак булуын күрдек, бу бит нонсенс. ММЧ дәрәҗәсе төрле, ә хезмәт хаклары башка төбәкләрдә зуррак. Безнең журфак белгечләрне күпләп әзерләде, шуңа журналист хезмәтенең кадере бетте. Журналист элек һәрвакыт кыйммәтле кадр иде, җитәрлек түли иделәр», - диде.

«Шәһри Казан» газетасы, «Сөембикә» журналы баш мөхәррире Гөлнара Сабирова да журналист эшенә ихтыяҗ булмавына зарланды. «Ике ай журналист эзлибез, хезмәт хакын да сораучы кеше юк. Югыйсә, башка һөнәр ияләре дә ярый дигән идек. Ярты ел инде СММ-менеджер эзлибез. Әдәби юнәлештә татарча эшли белүче кешеләр бик сирәк. Социаль челтәрләрдә, интернетта укучыны җәлеп итү турында сөйлибез икән, бу проблеманы күтәрергә кирәк», - дип белдерде. Разил Вәлиев аның белән килешеп, милли кадрлар тәрбияләү мәсьәләсенең әһәмиятле булуын билгеләп узды.

Депутат, Качалов театры директоры Александр Славутский кайвакыт журналистларның язмаларының башисемнәре алдау, кимсетүгә корылганын билгеләп узды. Римма Ратникова журналистларны яклап, этика бозылу очраклары булуын, әмма, тулаем алганда, бик яхшы намуслы эшләүче журналистлар булуын билгеләп узды.

«Без үзебез үк көндәшсез шартлар куябыз. Шуңа күрә журналистикага беркем бармый», - ди Римма Ратникова. Разил Вәлиев бу сорауның утырышта аерым җентекләп күтәреләчәген әйтте.

● 17 апрельдә Дәүләт Советында Экология, табигатьтән файдалану, агросәнәгать һәм азык-төлек сәясәте комитеты утырышында “Татарстан Республикасы Экология кодексына үзгәрешләр кертү турында” 400-5 нче санлы Татарстан Республикасы закон проекты турында сүз барды.
Аны депутат Артем Прокофьев тәкъдим иткән иде. Аның төзәтмәләре торак пунктлар территорияләрендә чүп яндыру заводлары төзелешен һәм аларның торак пункт чикләреннән 10 км дан якынрак урнашуын тыюга кагылышлы булды. Закон проекты кире кагылды.

Парламентарийлар чүп яндыру заводы төзүгә карата фикерләрен җиткерде. Депутат Рафаэль Юнысов бу сорауның үтә дә актуаль булуын билгеләп үтте. Аның әйтүенчә, завод төзегәндә нинди критерийлар исәпкә алынырга тиешлеге, галимнәр бәяләмәсе, фикере дә кирәк. “Завод вариантын сайлаганда, барлык мәсьәләләр хәл ителгәнен, таләпләргә җавап биргәнен карарга кирәк. Файдага булуын кайгыртырга кирәк. Завод кирәк, ул заманча булырга тиеш, тик калдыкларны аерып җыю нормасын кертергә кирәк. Полимер, пластик бар. Һәр чүп төренең үз характеристикасы бар, аларны бергә эшкәртергә ярамый, юкса әллә нинди химик реакцияләргә керүләребар”, - диде Рафаэль Юнысов.

Комитет рәисе Таһир Һадиев депутатның тәкъдимен кабул итте. “Бүген республикада программа эшләнгән, Хөкүмәт территориаль урнашу схемасын раслады. Безгә бу мәсьәләгә җитди карап, чүпне сортларга аерырга кирәк. Шундый бурыч тора. Бу эзлекле системалы эш, бер көнлек эш түгел. Без бу проблемага битараф түгел”, - дип белдерде ул.

Шулай ук бүген 2019 елдан атмосферага күпме зарарлы матдә чыгарылуын исәпкә алу таләбе кертелү билгеле булды.

2019 елдан әйләнә-тирә мохиткә тискәре йогынты ясаучы чыганаклары булган беренче категориягә керүче барлык объектлар автоматик контроль датчиклары белән җиһазланырга тиеш булачак. Бу хакта бүген Татарстан Республикасы буенча Росприроднадзор вәкиле Елена Попова хәбәр итте.

“Объект гамәлгә кертелгәч тә, 2019 елдан әйләнә-тирә мохиткә тискәре тәэсире булган барлык беренче категория объектларда автоматик контроль датчиклары куелу таләбе кертелә. Шул рәвешле, атмосферага чыгарылучы зарарлы матдәләр күләме исәпкә алынып барачак. Нәтиҗәләре тирә-як мохиткә тискәре тәэсирле обектларның дәүләт реестрына билгеле бер тәптиптә кертелеп барачак”, - дип белдерде Елена Попова. Ул чүп яндыру заводының беренче категориягә керүче объект булып саналуын әйтте.

Аның сүзләренчә, әгәр башкарма хакимият органнары теләк белдерсә, мониторинг нәтиҗәләре массакүләм мәгълүмат чараларында, онлайн режимында Экология министрлыгы, Казан башкарма комитеты сайтында, урын алачак. Барысы да контроль системасы ничек төзелүенә бәйле булачак”, - диде Елена Попова.

● 17 апрельдә Татарстанда Волейбол үсешен балалар һәм яшүсмерләр өчен спорт мәктәпләреннән башларга кирәк дип белдерде Дәүләт Советы Рәисе, Татарстан Волейбол федерациясе президенты Фәрит Мөхәммәтшин "Санкт-Петербург" волебол үзәгендә узган Татарстан Волейбол Федерациясе президиумы утырышында.
Фәрит Мөхәммәтшин республикада волейбол үсешенең күпюнәлешле булуына басым ясады. Эшне балалар өчен спорт мәктәпләреннән башларга кирәклеген әйтте. "Тренерлар үзләренең кирәклеген тойса, җитәрлек хезмәт хакы алса, алар перспективалы балалар җыярга теләр иде. Бу балалар киләчәктә илнең иң яхшы клубларында уйнар иде", - диде ул.

Президиум утырышы барышында 2022 елга кадәр республикада волейбол үсеше турында сөйләштеләр. Үсеш концепциясе 2017 ел йомгаклары буенча федерация киңәшмәсендә март азагында күрсәтелгән иде. Татарстан Волейбол федерациясенең студентлар волейболы комитеты рәисе  Эдуард Можаев концепциянең төп структурасы һәм положениелары төзелгән диде.

Фәрит Мөхәммәтшин концепцияне төзеп бетергәч, аны гамәлгә ашыру һәм мониторинг буенча юл картасы булдыруны искә төшерде. Утырыш барышында Фәрит Мөхәммәтшин иминият мәсьәләләренә беренчел игътибарны бирергә кирәклеген әйтте.

Утырыш ахырында Татарстан Республикасы Волейбол федерациясе рәхмәт хатларын "Динамо-Академия-УОР" хатын-кызлар командасы тренерларына тапшырдылар. Алар яшьләр командалары арасында Россия чемпионаты призерлары булды. Рәхмәт хатлары белән Казан Энергетика көллияте яшүсмерләре командасы тренерын да бүләкләделәр.

● 18 апрельдә Бишенче чакырылыш Татарстан Республикасы Дәүләт Советының 37нче утырышы 25 апрельгә билгеләнде. Бүген парламентның президиумы утырышында шундый карар кабул ителде.
Оештыру мәсьәләләренә керешкәнче  Дәүләт Советы Рәисе Фәрит Мөхәммәтшин моннан ике ай элек башланган ”Законнарны бергәләп язабыз!” проектының ничек тормышка ашырылуы турында әйтеп узды. "Без бу адымга бик саклык белән бардык, чөнки закон чыгару инициативасы булган субъектлар  шактый, – диде ул.  – Әмма мин үзебезнең сайлаучылардан гадәти тормышта  аларны нәрсәләр борчуы, нинди кануни кытыршылыклар белән очрашулары хакында белергә теләдем. Мин бу хезмәттәшлекне шактый нәтиҗәле дип саныйм һәм без  гражданнардан  республиканың хокукый кырын камилләштерү өчен конкрет тәкъдимнәр көтәбез".  

Моннан тыш Фәрит Мөхәммәтшин гражданнардан кергән тәкъдимнәр  төбәк парламенты вәкаләтләре кысаларыннан чыккан очракта   Дәүләт Советы депутатларының федераль закон чыгару органына мөрәҗәгать итү мөмкинлеге булуын әйтте. "Законнардагы "ак тапларны" бетерсәк тормыш аңлаешлырак һәм гадирәк булып китәр, без бит, барыбыз да,  законнарны кулланучы һәм үтәүче затлар, –  диде Фәрит Мөхәммәтшин һәм бу проектны тормышка ашыру  "бер елда гына төгәлләнмәстер" дип белдерде.  

Дәүләт Советының 37нче утырышына килгәндә,  парламентарийлар 41 мәсьәлә, шул исәптән республиканың 13 закон проектын, 23 федераль закон проектын һәм Ленинград өлкәсендәге закон чыгаручыларның  бер тәкъдимен карауны планлаштыралар.

Беренче укылышка  8 закон проекты чыгарыла. Депутатлар  “Татарстан Республикасында җәмәгать тәртибен саклауда гражданнарның катнашуы турында”, “Янгын куркынычсызлыгы турында”  республика законнарының аерым статьяларына үзгәрешләр кертү мәсьәләсен караячаклар. Шулай уку  “Татарстан Республикасының монопрофильле муниципаль берәмлекләре (моношәһәрләре) территорияләрендә төзелгән социаль-икътисадый үсеше алдан билгеләнә торган территорияләр резидентлары өчен оешмалар табышына салым буенча салым ставкасын билгеләү турында” Татарстан Республикасы Законының 1 статьясына үзгәреш кертү хакында закон проектын тикшерәчәкләр.

Җир һәм Экология кодексына кайбер үзгәрешләр кертелә. “Татарстан Республикасында җан башына һәм халыкның төп социаль-демографик төркемнәре буенча яшәү минимумы күләмен билгеләү тәртибе турында” Татарстан Республикасы Законының 3 статьясына да үзгәреш кертү карала.

Татарстан Республикасы Дәүләт Советы Секретаре Лилия Маврина 25 апрельдә Табигатьтән файдалану өлкәсендә федераль күзәтчелек хезмәтенең  эшчәнлеге турында мәгълүмат тәкъдим ителәчәк, дип белдерде. Татарстан Республикасы Дәүләт Советының Дәүләт корылышы һәм җирле үзидарә комитеты  утырышта башкарылган эшләре буенча хисап тотачак.

Татарстан Республикасы Дәүләт Советы Рәисе Фәрит Мөхәммәтшин утырышның көн тәртибенә мөһим мәсьәләләр кертелүен искәртте. “Депутатларда кызыксыну һәм сораулар тудырачак мәсьәләләр шактый”, – диде ул.

Президиум утырышында Татарстан Республикасы Дәүләт Советының Мәгариф, мәдәният, фән һәм милли мәсьәләләр буенча комитеты эксперт советына үзгәрешләр кертелде.

● 18 апрельдә “Пирамида” мәдәни-күңел ачу үзәгендә “Дуслык күпере“ Бөтенроссия татар-башкорт эстрадасы фестивале гала-концерты узды. Республика җитәкчелеге исеменнән фестивальдә катнашучыларны ТР Дәүләт Советы Рәисе Фәрит Мөхәммәтшин сәламләде. Аның фикеренчә, "Дуслык күпере" фестивале Башкортстан һәм Татарстан арасында рухи-мәдәни мирасны үстерүгә зур өлеш кертә.
"Алдыбызда телне, мәдәниятебезне саклап калу бурычы тора. Татар, башкорт яисә башка милләт халкы булсыңмы, бу мәсьәләдә бердәм һәм бергә булыйк. Ул очракта телне саклый алабыз, балаларыбызга калдыра алабыз. Бу – безнең төп бурычыбыз. Ешрак очрашыйк, уртак фикергә килеп яшик. Күмәк булсак, теләкләребез чынга ашар", - диде Дәүләт Советы Рәисе.

Фәрит Мөхәммәтшин хәбәр иткәнчә, республика җитәкчеләре "Дуслык күпере" проектын киләсе елга да оештырырга сөйләшкән. "Без җыр-моңа сусаганбыз икән. Бу проектны зур түземсезлек белән көтеп алдык. Мәскәү Кремль сараенда халык җыелып татар-башкорт җырларын тыңлады, рәхәтләнеп ял итте. Оештыручыларга, катнашучы артистларга зур рәхмәт. Элек дәррәү килеп мондый фестивальләр оештыра идек. Иң якын дуслар, туганнар очраша иде. Сабан туйларында, бәйрәмнәрдә бергә булдык. Фестиваль 11 олы шәһәрләрдә булып тулы заллар җыйды. Проектны оештырган Татарстанның Рәшит Ваһапов исемендәге татар мәдәнияте фонды, Мәскәүнең “Globex Promotion” продюсерлык үзәгенә рәхмәт", - дип билгеләп узды Фәрит Мөхәммәтшин.

Шулай ук сәхнәдә Башкортстан Республикасы башлыгы Рөстәм Хәмитовның да котлау сүзләре яңгырады. Сәламләү сүзләрен  Башкортостан Республикасы Корылтае Рәисе урынбасары Йомабикә Ильясова ирештерде. "Сәнгать һәрчак якынайта, безне бергә бәйли. Ул дөньяга ямь, шифа бөркүче кояш сыман. Аның яктысында һәр күренеш соклангыч балкышка әйләнә, тирән мәгънә ала. Башкорт-татар моңы, әдәбияты, мәдәнияты ике тугандаш халык өчен дә үз. Бүген кәефләр күтәреңке, уйларыбыз бер. "Дуслык күпере" фестивалендә катнашучыларга зур уңышлар, тамашачы мәхәббәте телим", - диелә сәламләү хатында.

Татар-башкорт җырчылары катнашында узган яңа проектның максаты - милли эстраданы үстерү, шулай ук төбәкара һәм милләтара мөнәсәбәтләрне ныгыту.

“Дуслык күпере” татар-башкорт эстрадасы фестивале 7 апрельдә Мәскәүнең Дәүләт Кремль сараенда башланды. Татар һәм башкорт эстрадасының җырчылары Пенза, Ульяновски, Самара, Оренбург, Стәрлетамак, Уфа, Екатеринбург, Төмән, Чиләбедә чыгыш ясады.

● 19 апрельдә Татарстан Дәүләт Советында “Бердәм Россия” партиясенең Төбәк сәяси советының Партия проектлары буенча комиссия утырышы булып узды. Анда бердәмроссиялеләр партия проект эшчәнлегенең яңа юнәлешләре буенча фикер алышты.
Татарстан Республикасы Дәүләт Советы Рәисе, “Бердәм Россия” партиясенең Төбәк сәяси советы сәркатибе Фәрит Мөхәммәтшин, утырышны ачып, проект эшчәнлегенә зур игътибар бирәбез, диде. Республиканың Дәүләт Советы Рәисе партия эшендә федераль финанслау һәм төбәк ярдәмендә яхшы форма табылды, ә иң мөһиме – ул халыкта җавап тапты, дип билгеләп үтте.

Хәзерге вакытта Татарстанда 13 федераль һәм 6 төбәк партия проекты тормышка ашырылып килә. “Шәһәр мохите” һәм “Кече шәһәр парклары” федераль проектлары республика тәҗрибәсе нигезендә эшләнде. Соңрак алар “Шәһәр мохите” проектына берләштерелде һәм Татарстан Президенты Рөстәм Миңнеханов берләштерелгән проектның Иҗтимагый советын җитәкләде.

Фәрит Мөхәммәтшин сүзләренчә, республикада “Тарихи хәтер”, “Бакчачы йорты – гаилә терәге”, “Балалар спорты”, “Җирле мәдәният йорты”, “Үсеш локомотивлары” һәм башка проектлар яңа сулыш алды. “Барлык партия проектларын томышка ашыру буенча бурычлар бик җитди, чыгымлы. Шунлыктан без партия активына, шул исәптән муниципалитетларга өмет баглыйбыз”, - диде ул.

“Бердәм Россия” партиясенең Төбәк сәяси советы сәркатибе кайбер проектларның яңарачагын кире какмады. Һәрхәлдә, шундый эш федераль дәрәҗәдә бара. Ул бүгенге көндә алып барылучы проект эшчәнлегенә каршы килми.Хәзерге вакытта Россия Президентының Федераль Җыенга Юлламасы нигезендә гамәлгә куелучы проектларны җайга салуда дискуссия бара. Нәтиҗәдә, төбәкләрдәге фикер алышу мәйданнарыннан кергән тәкъдимнәр “Бердәм Россия 2026” Федераль партия конференциясенә тәкъдим ителергә тиеш”, - диде.

Партия конференциясе 18 – 19 майда узачак, анда Татарстаннан булган тәкъдимнәр яңгыраячак.

Бүгенге Партия проектлары буенча комиссия утырышында Фәрит Мөхәммәтшин шулай ук “Законнарны бергәләп язабыз” парламент проектында актив катнашырга чакырды. Ул проект ике ай элек тәкъдим ителгән иде.

● 20 апрельдә Татарстан Дәүләт Советы Рәисе урынбасары Римма Ратникова Казан шәһәре ревматология үзәгенә 25 ел тулуга багышланган конференциядә катнашты. Казанның 7 нче шәһәр хастаханәсендә бүген шушы датага багышлап, "Салихов укулары" фәнни-гамәли конференциясенең икенче көне узды.
"Инде чирек гасыр республикада ревматология хезмәте булу бик яхшы. Бу профессор Илдар Салиховның һәм сез, табиблар, казанышы. Интегүче пациентлар күп булуын әйтеп, мондый үзәк кирәклектә инандыру зур тырышлык сорый. Минем үземнең дә авырту танышым бар, мин моның нәрсә икәнен яхшы беләм. Сез безнең республика халкын гына түгел, башка төбәкләрдән дә пациентларны дәвалыйсыз. Алар монда рухи көч ала, өмет чаткылары уяна", - дип белдерде Римма Ратникова. Ул үзәк хезмәткәрләренә Дәүләт Советы Рәисенең Рәхмәт хатларын тапшырды.

Казан дәүләт медицина университеты ректоры Алексей Созинов "Салихов укулары" конференциясенең традициягә кереп киткәнен билгеләп узды. "Илдар Салихов проблеманы күрә, вакытында хәл итә белде. Үзәкне булдырганда, вакытында партнерлар да табылган", - диде.

Шәһәр ревматология үзәгенә 1993 елда, Казан дәүләт медицина университетының эчке авырулар кафедрасы мөдире, профессор Илдар Салихов инициативасы буенча нигез салына. 2011 елда Татарстан Сәламәтлек саклау министрлыгының баш ревматологы Илдар Салихов вафат була. Шуннан бирле “Салихов укулары” ел саен уздырыла. Үзәкне бүген Татарстанның атказанган табибы Равия Мухина җитәкли.

● 20 апрель. Авыл хатын-кызы илнең стабильлеген һәм уңышын тәэмин итүче фактор. Бу сүзләрне Татарстан Дәүләт Советы Рәисе урынбасары, “Мәрхәмәт” хатын-кыз депутатлар оешмасы җитәкчесе Татьяна Ларионова Дәүләт Советының “Мәрхәмәт” хатын-кыз депутатлар оешмасының Арча районында узган күчмә утырышында әйтте. Ул “Авыл хатын-кызы – игътибар үзәгендә” темасына багышланган иде. Чарада муниципалитет депутатлары, төрле министрлык һәм идарә тармагы вәкилләре катнашты.
Күчмә утырыш делегатлары районның берничә социаль һәм белем бирү оешмасы белән танышты. “Ныклы гаилә” проекты кысаларында бер йортта берничә буын кичерүче гаиләләр белән театральләштерелгән күренешләр тәкъдим иттеләр. Арча педагогия көллиятендә исә “Авыл хатын-кызы: хезмәт, талантлар һәм мөмкинлекләрне чынга ашыру” дигән күргәзмә әзерләнгән иде. Биредә кул эшләнмәләре һәм авыл хуҗалыгы продукциясе тәкъдим ителде. Теләгән кеше “Арча бренды”н сатып та алды. Шулай ук делегатлар Арча мәдәнит йортында “Возьмемся за руки, друзья” республика фестиваленең Гала-концертын тамаша кылды. Сүз уңаеннан, быел ул беренче мәртәбә Казан сәхнәсендә түгел, районда тәкъдим ителде.

Утырышның төп өлеше Арча педагогия көллиятенең актлар залында узды. Аны ТР Дәүләт Советы рәисе урынбасары “Мәрхәмәт” хатын-кыз депутатлар оешмасы җитәкчесе Татьяна Ларионова ачып җибәрде.

“Күчмә утырышлар халыкның социаль хәлен аңларга, проблемаларын күрергә ярдәм итә. Арча районы авылның социаль хәлен яхшырту өчен системалы учреждениеләргә бай”, - диде ул.

Аның әйтүенә караганда, Татарстанда 460 мең хатын-кыз авылда яши һәм эшли. Бу – республика хатын-кызларының 22,5 проценты дигән сүз.

“Соңгы елларда авылда яшәүче хатын-кызлар саны кими. Дөрес, аерма әллә ни зур түгел, бер процент тирәсе генә. Әмма бу – безнең өчен сигнал. Авыл хатын-кызы - илнең стабильлеген һәм уңышка ирешүен тәэмин итүче фактор. Бүген Россиядә дә, Татарстан буенча карасак та, уңышлы гына эшләп килүче фермерлар, эшмәкәрләр бихисап. Татарстанда 100 авыл хуҗалыгы предприятиесен хатын-кызлар җитәкли. Шунысы куандыра: нәкъ менә хатын-кызлар тырышлыгы белән, авыл туризмы үсә”, – диде Татьяна Ларионова.

Дәүләт Советы Рәисе урынбасары республикада күзәтелгән демографик ситуациягә дә борчылуын белдерде.

“Күп районнарда туучыларга караганда үлүчеләр саны күбрәк. 2017 елда бары тик Әлмәт, Алабуга, Түбән Кама районнары һәм Казан, Чаллы кебек шәһәрләр генә халык санын арттыра алды”, – диде ул.

Күчмә утырышта ТР Премьер-министры урынбасары, авыл хуҗалыгы министры Марат Әхмәтов та катнашты.Ул авыл җирендә эшләүче хатын-кыз фермерларның да ролен әйтеп узды.

“Хатын-кыз барлык эштә дә пөхтә, тырыш, фидакарь бит ул. Шуңа күрә алардан башка авыл хуҗалыгы берничек тә бара алмый. Ә инде мөстәкыйль хуҗалыкмы, фермер хуҗалыгымы – мондый вак эшмәкәрлектә аларның урыны бигрәк тә зур”, - диде министр .

Утырыш ахырында Татарстан авыл хатын-кызларына мөрәҗәгать проекты каралды. Дәүләт Советы Рәисе урынбасары Римма Ратникова документ текстын утырышта яңгыраган берничә проблемаларны чишү юллары белән тулыландырырга тәкъдим итте.

“Авылда кадрлар җитмәү, торак, дарулар мәсьәләсен дә күтәрергә кирәк. РФ Президенты Владимир Путин Федераль җыенга юлланган хатында: “Киләсе елга илдә төзелешләр күләме арта. Бу акчаны авылларга җибәрү һәм авылларны үстерүгә дә тотарга була” дигән иде дип нокта куйды Римма Ратникова.

Россиядә киләсе 2019 ел Авыл елы дип игълан ителергә мөмкин. Бу идеяне Федерация Советы рәисе Валентина Матвиенко тәкъдим иткән. Бу идеяны "Мәрхәмәт" хатын-кыз депутатлар оешмасы да хуплады.

"Чыннан да, авыллар 2019 елны дәүләт югарылыгында Авыл елы дип билгеләргә лаеклы", - диде Татарстан Дәүләт Советы рәисе урынбасары, "Мәрхәмәт" оешмасы җитәкчесе Татьяна Ларионова. Аның әйтүенчә, әлеге идеяне тормышка ашыру авыл җирендә сизелерлек җанлану алып килә алыр иде.

Татьяна Ларионова шулай ук 2019 елны Авыл елы дип игълан итү турындагы мөрәҗәгатьне Федерация Советына җиткерәсен дә әйтте.

● 24 апрельдә Татарстан Дәүләт Советында Татарстанда сәгать поясын алыштыру мәсьәләсен өйрәнү буенча эшче киңәшмә узды. Анда катнашучылар республиканы Мәскәү сәгать зонасыннан күчерү идееясенә каршы булуларын җиткерде. 
“Татарстан Дәүләт Советы депутатлары эшендә барлык мәсьәләләр буенча гражданнар фикере исәпкә алына. Шунлыктан без кергән сорауны дәүләт структуралары, көч ведомстволары, җәмәгать оешмалары вәкилләрен чакырып өйрәнергә булдык”, - диде Татарстан Республикасы Дәүләт Советының Экология, табигатьтән файдалану, агросәнәгать һәм азык-төлек сәясәте комитеты рәисе Таһир Һадиев.

Мөрәҗәгать турында җәмәгатьчелек вәкиле Николай Азин җиткергән. Ул республикада табигать буенча вакытның географик сәгать поясына туры килмәвенә игътибарны юнәлткән. Аның фикеренчә, икътисад өлкәсе максатын түгел, ә беренче урынга тәүлек вакытының кеше сәламәтлегенә тәэсирен карарга кирәк.

Аннан Татарстан Дәүләт Советы депутатлары, икътисад, авыл хуҗалыгы, төзелеш министрлыклары, шулай ук Гадәттән тыш хәлләр министрлыгы, Сәнәгать предприятиятиеләре ассоциациясе вәкилләре чыгыш ясады. Алар республиканы Мәскәү сәгать зонасыннан күчерү идееясенә каршы булуларын җиткерделәр.

Парламент комитеты рәисе урынбасары Ринат Гайзатуллин иртәгә Татарстан Дәүләт Советы утырышында “Вакытны исәпләү турында”гы Федераль законга үзгәрешләр кертү турында” федераль закон проекты каралачагын әйтте. Ул Дәүләт Думасы тарафыннан аның кабул ителүенә өметен белдерде.

● 25 апрельдә иртәнге сәгать унда бишенче чакырылыш Татарстан Республикасы Дәүләт Советының 37 нче утырышы ачылды.
Дәүләт Советы Президиумы  37нче утырыш көн тәртибенә кертү өчен   41 мәсьәлә тәкъдим иткән иде. Алар арасында  унөче – республика  законнары  проектлары, егерме өче  - федераль законнар проектлары  һәм Ленинград өлкәсе закон чыгаручылары  тәкъдиме.

Беренче укылышка  8 закон проекты чыгарыла. Депутатлар  “Татарстан Республикасында җәмәгать тәртибен саклауда гражданнарның катнашуы турында”, “Янгын куркынычсызлыгы турында”  республика законнарының аерым статьяларына үзгәрешләр кертү мәсьәләсен караячаклар. Шулай уку  “Татарстан Республикасының монопрофильле муниципаль берәмлекләре (моношәһәрләре) территорияләрендә төзелгән социаль-икътисадый үсеше алдан билгеләнә торган территорияләр резидентлары өчен оешмалар табышына салым буенча салым ставкасын билгеләү турында” Татарстан Республикасы Законының 1 статьясына үзгәреш кертү хакында закон проектын тикшерәчәкләр.

Җир һәм Экология кодексына кайбер үзгәрешләр кертелә. “Татарстан Республикасында җан башына һәм халыкның төп социаль-демографик төркемнәре буенча яшәү минимумы күләмен билгеләү тәртибе турында” Татарстан Республикасы Законының 3 статьясына да үзгәреш кертү карала.

Шулай ук Табигатьтән файдалану өлкәсендә федераль күзәтчелек хезмәтенең  эшчәнлеге турында мәгълүмат тәкъдим ителәчәк, Татарстан Республикасы Дәүләт Советының Дәүләт корылышы һәм җирле үзидарә комитеты  утырышта башкарылган эшләре буенча хисап тотачак.

Көн тәртибен тикшерү барышында депутат Ринат  Закиров парламент каравына  Россия Федерациясе Федераль Собраниесе Дәүләт Думасы рәисе В.В. Володинга "Мәгариф турында"федераль законга үзгәрешләр кертү турында" 438863-7 номерлы федераль закон проекты буенча Татарстан Республикасы Дәүләт Советы  Мөрәҗәгатен  кабул итү турында тәкъдим белән чыкты.  Депутатлар бу сорауны беренчеләрдән булып караячаклар.

Парламентның  профиль комитетлары  Шакир Яһүдин, Альберт Хәбибуллин  һәм Светлана Захаров өстәмә тәкъдимнәр белән чыктылар.
Бүген, бишенче чакырылыш Татарстан Республикасы Дәүләт Советының утыз җиденче утырышы көн тәртибен тикшерү барышында ТР Дәүләт Советы депутаты, Бөтендөнья татар конгрессы башкарма комитеты рәисе Ринат Закиров парламент каравына Россия Федерациясе Федераль Собраниесе Дәүләт Думасы рәисе В.В. Володинга "Мәгариф турында"федераль законга үзгәрешләр кертү турында" 438863-7 номерлы федераль закон проекты буенча Татарстан Республикасы Дәүләт Советы Мөрәҗәгатен кабул итү турында тәкъдим белән чыккан иде.
"Соңгы айларда халкыбыз моңарчы булмаган борчулар кичерә. Ачыктан әйтик, туган телебезгә карата көчле һөҗүм бара. Татар халкы һәм Татарстан республикасы өчен бу җитди сынау һәм мин татар телен яклау мәсьәләсендә хаклы икәнебезне аңлап, нык торырга кирәк дип саныйм. Уйлап карасан, илнең дә, Татарстанның да Конституцияләре һәм законнары татар теленең дәүләт  теле буларак статусын  яклый. Тиешле законнар була торып та, ни өчен шундый каршылыклы вәзгыять  килеп чыкты соң?  Бүген бу сорауны  җәмәгатьчелек  бөтен кискелеге белән куя һәм җавап көтә", - диде депутат.  Ул  узган елның август ахырында башланып киткән туган телләрне укыту мәсьәләсе, сонгы айларда Интернет киңлекләрендә тагын да киңрәк масштаб алуын, хәтта бер илдә яшче төрле милләт вәкилләренең каршылыкка килеп бер-берсенә тупас, мыскыллау сүзләре юллуларга кадәр барып җитүен әйтте. "Моның төп сәбәбе – федераль мәгариф структураларының законнар белән исәпләшмичә эш алып бару нәтиҗәсе" – диде Ринат Закиров.

Федераль стандартлар законнардан да , Конституциядән дә өстен була алмый,  дип белдерде депутат. "Дәүләт Думасына  мәгариф турындагы федераль законга төзәтмәләр әзерләп яңа закон проектын керткәннәр. Әлеге закон проекты чынлыкта  мәгариф системасыннан  туган телләрне кысрыклап чыгаруга юнәлтелгән" – диде ул һәм татар теле  мәсьәләсендә чигенергә хакыбыз юк, дип белдерде.
Россия Федерациясе Федераль Собраниесе Дәүләт Думасы рәисе В.В. Володинга "Мәгариф турында"федераль законга үзгәрешләр кертү турында" 438863-7 номерлы федераль закон проекты буенча зур сйләшү бара. Бу нисбәттән парламентның Мәгариф, фән, мәдәният һәм милли мәсьәләләр комитеты рәисе Разил Вәлиев туган телебезгә, Россиядәге күп санлы милли телләргә куркыныч янаганда без – халык вәкилләре үзебезнең катгый сүзебезне әйтергә, аларны яклап конкрет гамәлләр кылырга тиешбез, дип белдерде.
Шушы елның 10 апрелендә бер төркем Россия Дәүләт Думасы депутатлары тарафыннан тәкъдим ителгән Россиянең “Мәгариф” законына үзгәрешләр кертү турындагы закон проекты бүгенге милли сәясәтнең һич тә милләтләр файдасына булмавын тагын бер кат дәлилләде, – диде ул, –  Яңа тарихтагы мондый сәясәт 2007 елда мәгариф системасыннан милли-төбәк компонентын алып ташлау белән башланып, Бердәм Дәүләт имтиханын бары тик рус телендә генә бирү карары белән ныгытылды, һәм бу карарлар милли мәгариф системасының тамырына балта белән  чапкандай булды. Ә инде Дәүләт Думасы депутатлары тәкъдим иткән әлеге закон проектын туган телләргә җеназа чыгарга әзерләнү белән генә тиңләргә мөмкиндер. Бу закон проектында депутатлар милли республикаларның дәүләт телләрен һәм туган телләрне бары тик ирекле, факультатив рәвештә генә укытуны гамәлгә куймакчылар. Ә факультатив ул – теләсәң укыйсың,  теләмәсәң юк дигән сүз, совет чорында без аны үз башыбыздан кичергән идек инде. Факультатив фәннәр өчен бюджет хисабына дәреслекләр алу да каралмый, димәк, дәреслекләрне ата-аналар үз хисапларына, яки мәктәпләр үз акчаларына сатып алырга тиеш була, факультатив фәннәрне укыту өчен бюджет хисабына педагоглар әзерләү дә мөмкин булмаячак. Ә милли мәктәбе булмаган милләтнең киләчәге юк. Чөнки милли мәктәпсез халыкның туган теле дә әкренләп юкка чыга, ә туган тел булмаган җирдә милли мәдәният, милли сәнгать, милли әдәбият, милли фән, милли гореф-гадәтләр дә, димәк, милләт үзе дә бөтенләй бетүгә дучар була.

Разил Вәлиев соңгы вакытта  матбугат чараларында һәм Мәскәүгә җибәрелгән күпсанлы доносларда “Татар телен көчләп укыту” – “насильственное изучение татарского языка” дип ешаеп киткән лаф орулар, бернинди кысага да сыймый, дип белдерде.  "Бәлки, ул тар карашлыктан, тар күңеллелектән, законнарны белмәүдән килә торгандыр?  Югыйсә, дәүләт теленең теләсә-кайсы дәүләттә һичшиксез укытылырга тиешлеген исбатлап торасы да юк кебек. Россиянең Конституциясендә һәм “Мәгариф” законында да “Обязательное среднее образование” дип акка-кара белән язылган  бит. Ничек инде ул, хәтта бүген Россияне дошман күргән чит илләрнең безнең өчен чит телләре дә мәктәпләрдә укыту өчен “обязательный – мәҗбүри” булып та, урыслар белән бергәләп шушы дәүләтне корган татар халкының туган теле генә “насильственный – көчләп укыту” дип аталырга тиеш соң әле?"

Разил Вәлиев халыкара масштабта хәлләребез гаять катлауланган чорда, ил эчендә ыгы-зыгы тудырырлык законнар тәкъдим итүне мин һич кенә дә  җәмгыятьне берләштерүче гамәл, дөрес милли сәясәт дип атамас идем, дип белдерде.

"Россиянең Төп законы – Конституциясендә дә туган телләрне  ирекле укыту турында бер сүздә юк. Ә Россиядә Конституция белән тәңгәлләшми торган законнар кабул итү катгый рәвештә тыела", – диде депутат.

Дәүләт Советы депутаты, Татарстан Республикасы халыкларының Дуслык йорты директоры Ирек Шәрипов "Мәгариф турында"федераль законга тәкъдим ителгән үзгәрешләр буенча Халыклар дуслыгы йортының гомуми җыелышында да фикер алышу булганлыгын әйтте.
"Татарстанның барлык милли-мәдәни берләшмә рәисләре бертавыштан татар телен мәҗбүри укытуны яклап чыкты. Милли республикаларда туган телләрне укыту планнарыннан алып ташлау бөтенләй аптырашта калдыра. Мин үзем дә, балаларымның шушы мохиттә тел, мәдәният үзенчәлекләрен өйрәнергә мөмкинлекләре булсын өчен, Татарстанга башка төбәктән күчендем. Күпмилләтле илдә ничек шушы хәлләр була ала? Без һәрвакыт милләтара татулык, илдә 200 дән артык тел булуы белән горурландык. Бу кемгә комачаулады? Бүген Татарстанда милләтара мөнәсәбәтләр тәҗрибәсе ил өчен үрнәк, дип әйтерлек. Бездә Татарстан халыклары ассамблеясе эшли, Халыклар дуслыгы йортлары челтәре бар. Бу модель дөрес тә. Дәүләт милли сәясәте стратегиясендә, өстенлек буларак, Россия халыклары телләре, мәдәниятләре, традицияләрен саклау билгеләнгән. Бездә өстенлекләр алмашындымы әллә? Юк кебек. Гражданнарның Конституция хокуклары гаранты буларак, Владимир Путин илнең барлык халыкларының телләре һәм мәдәниятләрен саклап калу турында берничә тапкыр әйткәне булды. Дәүләт Думасы депутатларының бу инициативасы тел өлкәсендә революция, милли сәясәттә радикаль борылыш дип әйтерлек», - дип фикерләрен җиткерде Ирек Шәрипов.

Депутат, мәктәп программасында туган телләргә "отставка" биреп, факультатив дәрәҗәсенә калдырып, тегү түгәрәгенә тиңлиләрме әллә, дип гаҗәпләнде. «Бу депутатлар ашыккан, ахырысы, һәм таякны кая таба бөккәннәрен аңлап бетермиләр. Бу закон проекты уйлап бетерелмәгән һәм күпмилләтле ил өчен зыянлы, дип саныйм. Безнең илне дошманнар чыдамлыкка күп тапкыр сынады. Читтән дә каршылыклар булганын белә торып, берләшер урынга, үз-үзебезгә чокыр казу ник кирәк?» - ди ул.

Ирек Шәрипов коллыкның законлы булган чорын искә төшерде. «Законнар нинди булса, дәүләте дә шундый булган. Репрессияләр дә законлы иде. Халык кабул итмәгән әйберләр законлы булуына юл куя алмыйбыз. Безнең законнар сыйфатлы һәм гадел булырга тиеш. Без закон проектын Россиянең йөзләгән халкына карата гадел түгел, дип саныйбыз», - дип тәмамлады чыгышын  депутат.

Дәүләт Советы депутаты, Татарстандагы Чуваш милли-мәдәни мохтарияте җитәкчесе Дмитрий Самаренкин "Мәгариф турында"федераль законга тәкъдим ителгән үзгәрешләр буенча үз фикерен җиткерде.
"Соңгы ике атнада миңа милләттәшләрем, чувашлар еш мөрәҗәгать итә, - диде ул,  –  Һәркайсының  соравы  РФ Дәүләт Думасына кертелгән әлеге закон проектына бәйле. Кешеләр туган телебезнең киләчәге хакында борчыла.  Алар бу закон проектының төп максатын тиз сизеп алдылар. Безнең өчен туган тел – халкыбызның бәяләп бетергесез  мәдәниятен, гореф-гадәтләрен, йолаларын  киләчәк буыннарга тапшыру  коралы булып тора.  Без бүген мәктәпләрдә укыту планы нигезендә  туган телебезне өйрәнергә хокуклы идек һәм милләтебезнең киләчәгенә өмет белән карый идек.  Бу кемгә комачау тудыра? Ни өчен безне туган телебездән ваз кичтерергә телиләр?  Без моны аңламыйбыз. Шул ук сорауны миңа башка коллегаларым – бүтән милли-мәдәни мохтарият җитәкчеләре дә бирә. Кешеләр борчуда.  Аларны ничек тынычландырырга?  Үземнең һәм башка коллегаларымның фикерен ирештерәсем килә: бу закон проекты юньлегә илтми.Ул безне телдән яздыра. Димәк, милләтнең дә киләчәге юк, дигән сүз. Дәүләт Советы бу закон проектына катгый итеп "юк!" дияргә тиеш.
Парламент утырышында Татарстан Республикасы Дәүләт Советының “Россия Федерациясендә мәгариф турында” Федераль законга үзгәрешләр кертү хакында” 438863-7 номерлы федераль закон проекты буенча Россия Федерациясе Федераль Собраниесе Дәүләт Думасы Рәисе В.В. Володинга мөрәҗәгать кабул ителде.
"Россия Федерациясе Федераль Собраниесе Дәүләт Думасына “Россия Федерациясендә мәгариф турында” Федераль законга үзгәрешләр кертү хакында” 438863-7 номерлы федераль закон проекты кертелде. Закон проектында Россия Федерациясе  республикаларының дәүләт телләрен укыту һәм өйрәнү – ихтыярый нигездә, ә туган телләрне өйрәнү укучыларның һәм аларның ата-аналарының ихтыяҗларын исәпкә алып гамәлгә ашырыла дип билгеләнә.

Россия Федерациясе республикаларының дәүләт телләрен билгеләү хокукы аларның Россия Федерациясенең башка субъектларыннан үзгә булган конституциячел-хокукый  статус үзенчәлеге булып тора. Республикаларның дәүләт телләре аларның дәүләт хакимияте органнарында, җирле үзидарә органнарында, дәүләт учреждениеләрендә Россия Федерациясе дәүләт теле белән беррәттән кулланыла (Россия Федерациясе Конституциясенең  68 статьясындагы 2 өлеше).

Әлеге конституциячел күрсәтмәләр нигезендә Россия Федерациясе законнары республикаларның дәүләт телләрен төрле иҗтимагый мөнәсәбәтләрдә куллануны гарантияли.

Россия Федерациясе Конституция Судының 2004 елның 16 ноябрендәге 16-П номерлы карарында чагылыш тапкан хокукый позициясеннән аңлашылганча, төп гомуми белем алганда республика дәүләт телен өйрәнү – барлык рәсми мөнәсәбәтләр өлкәсендә аның кулланылышын тәэмин итү чараларының берсе булып тора.

Россия Федерациясе республикалары дәүләт телләрен тиешенчә өйрәнүне юкка чыгару, һичшиксез, әлеге телләрнең дәүләт теле буларак эшчәнлеге бозылуга китерәчәк, шулай ук ул Россия Федерациясендә һәр гражданның Россия Федерациясе Конституциясендә каралган барлык хокукларга һәм ирекләргә ия булуы, бертигез бурычларны үтәве турында шәхеснең статусын билгели торган төп нигезләмәләренә туры килми   (6 статьяның 2 өлеше).

Белем бирү мәсьәләләрен хәл итүдә катнашучылар тарафыннан Россия Федерациясе халыклары телләрен өйрәнүне  төп мәгариф программасының вариатив өлешенә күчерергә омтылу шулай ук тирән борчу тудыра. Россия Федерациясе Конституциясенең 68 статьясындагы 3 өлеше нигезендә Россия Федерациясе үзенең барлык халыкларына туган телләрен саклау, өйрәнү һәм үстерү өчен шартлар тудыру хокукын гарантияли. Хәзерге вакытта федераль законнар һәм федераль дәүләт мәгариф стандартлары белән Россия Федерациясе халыклары телләре арасыннан булган туган телне укыту һәм өйрәтү мөмкинлеге тәэмин ителә. Туган тел рус теле һәм әдәбияты, чит телләр, математика һәм башка предметлар белән беррәттән мәҗбүри укытыла торган предметлар исәбенә керә.

Тәкъдим ителә торган үзгәрешләр мәгариф өлкәсендә дәүләт сәясәте принципларына туры килми һәм белем бирүнең асылын чагылдырган таләпкә – кешеләр, халыклар арасында милләтенә, этник мөнәсәбәтенә карамастан үзара аңлашуга һәм хезмәттәшлеккә ярдәм итү таләбенә җавап бирми (“Россия Федерациясендә мәгариф турында” Федераль законның 12 статьясындагы 3 статьясының 1 өлеше, 12 статьясындагы 1 өлеше).

Дәүләт мәгариф системасы яшь буынның һәрьяклап үсеше, Россия Федерациясе күпмилләтле халкының милли күптөрлелеген һәм тел мирасын  саклап калу һәм үстерү зарурлыгыннан чыгып эш итәргә тиеш. Дәүләт телләрен һәм Россия Федерациясе халыклары телләрен факультатив өйрәнү телләрне гамәлдә куллануны көнкүрештә аралашу теле итеп калдыруга һәм киләчәктә милли үзаңның югалуына китерәчәк.

Россия Федерациясе халыклары телләрен өйрәнү кебек үзенчәлекле, һәрьяклап төгәллек таләп итә торган милләтара мөнәсәбәтләр өлкәсе,  Россия халыклары мәнфәгатьләрен исәпкә алып, төптән уйланылган карарлар кабул итүне күздә тота, алар безнең күпмилләтле Ватаныбызны алга таба ныгытуга  хезмәт итәчәк. 

Татарстан Республикасы Дәүләт Советы мәгариф программасының мәҗбүри өлешендә Россиянең бөтен халыклары өчен туган телне өйрәнү хокукын саклап калырга, шулай ук республика дәүләт телләрен укыту  һәм өйрәнүне оештыруда билгесезлекне бетерергә кирәк, федераль дәүләт мәгариф стандартларында  дәүләт телләрен өйрәнүнең билгеләнүен мәҗбүри дип саный.

Киң җәмәгатьчелектә тискәре резонанска юл куймау максатларында әлеге закон проекты Россия Федерациясе Федераль Собраниесе Дәүләт Думасына карауга кертелгәнче  Россия Федерациясе республикаларында  һәм автономияләрендә тикшерелергә тиеш.

Сезгә мөрәҗәгать итеп, хөрмәтле Вячеслав Викторович,  Россия Федерациясе гражданнарының тел һәм мәгариф сәясәте өлкәсендә гамәлгә ашырыла торган конституциячел хокуклары һичшиксез үтәлер дигән ышаныч белдерәбез", - диелә мөрәҗәгатьтә.

Дәүләт Советы депутатлары “Татарстан Республикасы Экология кодексына үзгәрешләр кертү турында” Татарстан Республикасы закон проектын кире какты. Аны КПРФ депутаты Артем Прокофьев тәкъдим иткән иде.
Аның төзәтмәләре торак пунктлар территорияләрендә чүп яндыру заводлары төзелешен тыюга һәм аларның торак пункт чикләреннән 10 км дан якынрак урнашмавына кагылышлы иде. Депутат фикеренчә, әгәр заводның урнашу аралыгы закон проектындагыча булса, проблема болай кискен тормас иде. Прокофьевның чыгышында аның чүп яндыру заводларына каршы булуы ярылып ята иде. Тик Дәүләт Советы Рәисе Фәрит Мөхәммәтшин альтернатива буларак башка нәрсә тәкъдим итәргә кушкач, бүтән идеяләр ишетелмәде.

«Альтернатива эзләргә кирәк. Без бит чүпне космоска да җибәрә, океанга да батыра алмыйбыз. Алга таба да җыя алмыйбыз. Россия һәм Татарстан чүпкә баткан. Бу мәсьәләгә беркайчан җитди мөнәсәбәт булмады. Урманнар һәм кырлар чүп-чар белән тулган», - диде Фәрит Мөхәммәтшин. Ул чүп яндыру заводыннан башка бүтән чара күренмәвен әйтте. Токиода чүп яндыру заводлары белән танышуын, анда бернинди проблема күрмәвен белдерде. «Безгә чүп-чарны аерып җыю турында уйларга кирәк. Кешеләрнең менталитетын үзгәртү зарур. Бөтен кеше кирәк түгел дип каршылык күрсәтә, ә беркемдә дә бүтән тәкъдим юк. Безгә иң яхшы технологияне сайларга кирәк. Бу мәсьәләне сәясиләштермәскә. Хәзер баш тартсак, башка җирдә төзеп куярлар, ә без чиләк һәм ләгән күтәреп йөрербезме…» - диде Фәрит Мөхәммәтшин.

 Депутатларның 64 проценты закон проектын кире кагу өчен тавыш бирде.

● 26 апрельдә бөек татар шагыйре Габдулла Тукайның туган көнендә Татарстанда Туган тел көне билгеләп үтелә. Иртән Казан үзәгендә шагыйрь һәйкәленә чәчәкләр салу тантанасы булды. Чарада Татарстан Республикасы Президенты Рөстәм Миңнеханов, Дәүләт Советы Рәисе Фәрит Мөхәммәтшин, парламент депутатлары һәм башка рәсми затлар катнашты.
Тукай һәйкәленә  чәчәк  салучылар арасында  Россия төбәкләреннән килгән милләттәшләребез,  танылган әдәбият-сәнгать әһелләре,  җәмәгать эшлеклеләре һ.б. бар иде.

Бүген Туган тел көне уңаеннан республикада  күп кенә чаралар уздырыла.  Татарстан башкаласында Петербург урамында Г. Кариев исемендәге Дәүләт яшь тамашачылар театрының яңа бинасы ачыла.  Көн уртасында Театр урамында Тукай һәйкәләле янында Шигърият бәйрәме булачак. Муса Җәлил исемендәге Татар академия дәүләт  опера һәм балет театрында быел Г.Тукай исемендәге дәүләт премиясенә лаек булучылар  исеме игълан ителәчәк.
Татарстан Республикасы Президенты Рөстәм Миңнеханов халкыбызны Тукайның туган көне һәм Туган тел көне белән котлап, Габдулла Тукай исемендәге Дәүләт бүләкләрен тапшырды. Муса Җәлил исемендәге Татар дәүләт опера һәм балет театрында узган Туган тел көненә багышланган тантаналы чарада Дәүләт Советы Рәисе Фәрит Мөхәммәтшин катнашты.
Президент Рөстәм Миңнеханов "Карурманда кара песи", "Игезәкләр йолдызлыгы" китаплары өчен язучы Камил Кәримовка,  "Белые холсты. Народы Поволжья" эшләре сериясе өчен рәссам Михаил Кузнецовка,  Татарстанда яшәүче халыкларның милли байлыкларын һәм тарихи мирасын, мәдәниятен үстерүгә һәм саклап калуга керткән өлешләре өчен «Таттелеком» акционерлык җәмгыяте иҗат төркеме - Лотфулла Шәфыйгуллин һәм Рөстәм Зәкуановка Габдулла Тукай исемендәге Дәүләт бүләкләрен тапшырды.

"Таттелеком» Гаммәви акционерлык җәмгыяте иҗат төркеме кичә башланыр алдыннан журналистларга премия акчасының яртысын Тукайның Казандагы әдәби музеена, яртысын балалар йортына тапшырачакларын әйтте.

● 27 апрельдә Дәүләт Советында КПРФ фракциясе "РФ Президентын сайлаулардан соң Россиядә һәм Татарстанда социаль-икътисадый вәзгыять" дигән темага матбугат конференциясе уздырды. Журналистлар белән очрашуда Дәүләт Советы депутатлары Хафиз Миргалимов, Артем Прокофьев һәм Александр Комисаров катнаштылар.
Дәүләт Советында КПРФ фракциясе җитәкчесе, Дәүләт корылышы һәм җирле үзидарә комитеты рәисе урынбасары Хафиз Миргалимов матбугат вәкилләренә коммунистларның илдәге социаль-икътисадый хәлгә карата мөнәсәбәте турында сөйләде, Татарстанның үсешендә казанышларны һәм проблемаларны билгеләп үтте. Ул шулай ук региональ парламентлардагы КПРФ фракцияләре җитәкчеләре катнашында Дәүләт Думасы уздырган киңәшмә турында мәгълүмат бирде.

Депутат Артем Прокофьев КПРФ фракциясенең актуаль закон проектларын камилләштерү буенча эшен дәвам иттерәчәге турында хәбәр итте.

Парламентарийлар җирле хакимият органнарының Ленин исеме белән бәйле истәлекле урыннарга һәм Ленин һәйкәлләренә карата мөнәсәбәте буенча КПРФ фракциясенең позициясен белдерде. Алабуга хакимиятенең Ленин мәйданының исемен алыштыру инициативасын тәнкыйтьләп, Хафиз Миргалимов тарихи һәйкәлләргә игътибарлы булган берничә район җитәкчесен мактап һәм рәхмәт белән телгә алды.

● 27 апрель. Алкоголь белән исерү халәтендәге кешеләргә социаль хезмәт күрсәтеләме әллә медикмы - шуны законлы юл белән ачыкларга һәм Эчке эшләр министрлыгының, Сәламәтлек саклау министрлыгының вәкаләтләрен чикләргә кирәк дип саный ТР Дәүләт Советы Рәисе Фәрит Мөхәммәтшин. Бу турыда ул бүген Петербургта РФ Федераль Җыены каршындагы Закон чыгаручылар советында белдерде.
Ел саен 27 апрельдә, Россия парламентаризмы көнендә, Санкт-Петербургның Таврия сараенда  Закон чыгаручылар советы чаралары уздырыла. Бүген Фәрит Мөхәммәтшин үзе җитәкләгән Халыкара хезмәттәшлек комиссиясе утырышын үткәрде, соңрак Кырым һәм Севастопольне РФ хокук системасына яраклаштыру комиссиясенең эшендә, совет президиумында катнашты.

Халыкара хезмәттәшлек проблемалары комиссиясенең игътибар үзәгендә чит илләрдә калган хәрби зиратларны саклап калу һәм халыкара хезмәттәшлек мәсьәләләре булды. Кайбер Европа илләрендә совет солдатларына салынган һәйкәлләрне җимерү күренешләре ешайды, шуңа күрә аларны саклау көн үзәгенә килеп баса. Федерация Советының Халыкара эшләр комитеты җитәкчесе Константин Косачев белдергәнчә, Россиядән читтә 4 миллионнан артык совет содаты күмелгән, хәзерге вакытта һәлак булганнарның 20 процентының гына исеме ачыкланган.

Фәрит Мөхәммәтшин әлеге мәсьәләне июль аенда Халыкара хезмәттәшлек комиссиясе утырышында карарга тәкъдим итте. Республика парламенты җитәкчесе һәлак булган хәрбиләрнең каберләрен саклау юнәлешендә хокукый сорауларны анализларга кирәк дип саный.

Бүгенге утырышта депутатлар халыкара хезмәттәшлекнең яңа юнәлешләре турында фикер алыштылар.

"Халыкара хезмәттәшлек сораулары яңадан-яңа басымга дучар ителә, - диде Фәрит Мөхәммәтшин. - Мондый шартларда гамәлдәге элемтәләрне ныгытырга кирәк. Бу турыда ил президенты Владимир Путин да искәртте".

Киләчәк перспективада төп юнәлешләрнең берсе итеп Фәрит Мөхәммәтшин Россия белән Япония арасындагы парламентлар һәм регионнар хезмәттәшлеген ныгытуны атады. Аның фикеренчә, әлеге юнәлештә эшләүче төркемнең утырышы Казанда уздырылырга мөмкин.

Закон чыгаручылар советының көн тәртибендәге төп сорауның берсе - алкоголь белән исерү халәтендәге гражданнарга ярдәм күрсәтүче махсус учреждениеләр системасы проблемалары. Бу өлкәдә Татарстанның тәҗрибәсен парламентарийлар уңышлы дип бәяләделәр.

"2011 елга кадәр исерек кешеләрне айныткычлар кабул итә иделәр, ә бүген аларны шифаханәләргә илтеп тапшыралар, - дип искә төшерде Федерация Советы Рәисе Валентина Матвеенко. - Шуның аркасында табиблар, тыныч гражданнар кыенлык кичерә". Спикер фикеренчә, полиция белән медикларның вәкаләтләрен билгеләү иң төп бөрыч булып тора.

Фәрит Мөхәммәтшин белдергәнчә, исерек халәттәге кешеләр өчен муниципалитетларда махсус учреждениеләр сигез ел элек оештырыла башлады. Хәзер Татарстанда аларның саны - 11.  Әлеге учреждениеләрне тотуга узган ел республика 39,6 млн сум акча тотты.

Әмма күп кенә сораулар федераль закон чыгаручыларның катнашын таләп итә. Мәсәлән, исергән кешене ничек бәяләргә - авыру дипме, әллә тәртип бозучымы? Медицина хезмәте күрсәтү дип бәяләгән очракта сәламәтлек саклау турындагы законнарга үзгәреш кертергә кирәк, ә инде исерек кеше белән эшләү социаль хезмәт саналса - социаль законнарны анализлау таләп ителә.

Фәрит Мөхәммәтшин билгеләп үткәнчә, медицина хезмәтенә мохтаҗ булмаган исерекләрне үзләренең ризалыгыннан башка да махсус учреждениегә урнаштыру мөмкинлеген законлы итү гамәлгә яраклы булыр иде. Һәрхәлдә, полиция хезмәткәрләре саны 30 процентка кыскартылган шартларда әле мәсьәләне хәл итү федераль бюджет ярдәменә мохтаҗ.

Утырышта шулай ук авыл хуҗалыгы иминияте системасын камилләштерү сораулары, икътисадый җинаятьчелеккә каршы көрәш проблемалары да каралды.

Көннең икенче яртысында Россия закон чыгаручылар советы утырышы булды. Федераль һәм региональ парламентарийлар медицина хезмәте сыйфатын контрольдә тотуга һәм алдынгы икътисад үсешенә кагылышлы сорауларны карадылар.

● 28 апрельдә Татарстан Дәүләт Советы Рәисе Фәрит Мөхәммәтшин Ленинград өлкәсе Гатчино районында XVIII гасыр ахырында төзелгән Павлов сарай-музее мисалында тарихи һәйкәлләрне реставрацияләүдә муниципалитет тәҗрибәсе белән танышты.
Фәрит Мөхәммәтшин Гатчинога эшлекле сәфәре кысаларында район башлыгы Елена Любушкина һәм муниципалитет депутатлары советы рәисе Андрей Ильин белән очрашты. ЮНЕСКО саклавында булган Павлов сарай-музеен караганнан соң, яклар тарихи объектларны саклау буенча тәҗрибә алышу мөмкинлеге хакында фикер алышты.

Районара дәрәҗәдә тыгыз элемтә булдыру өчен, Дәүләт Советы Рәисе Гатчино районы җитәкчелегенә Татарстан районнарының берсе белән килешү имзалау мөмкинлеген карауны тәкъдим итте. Андый тәҗрибә инде бар. 2013 елда Ленинград өлкәсенең Тосненский районы һәм Татарстанның Арча районы арасында мәдәни һәм икътисади хезмәттәшлек буенча төзелгән килешү нигезендә бүген дә актив эш бара.

Республика Парламенты җитәкчесе очрашу ахырында район җитәкчелеген Татарстанга чакырды. Рәхмәт әйтеп, Гатчино районы башлыгы республиканың шактый тармаклары үсеше тәҗрибәсе зур кызыксыну тудыруын билгеләп үтте.

Кичен Фәрит Мөхәммәтшинның Санкт-Петербургта Россия чемпионатының ир-атлар арасында волейбол буенча барган финал сериясенең өченче матчында булуы планлаштырыла. Матч “Зенит-Казан” һәм “Зенит” (Санкт-Петербург) командалары арасында узачак.

